
De Berchrede fan it Flakke Lân.

Tinkers formulearje in perspektyf foar de maatskippij nei de Coronacrisis. Hokker
ynsjoggen kinne wy meinimme nei de takomst?

Sjoch bygelyks: De Berchrede fan Theunis Piersma:
https://www.demoanne.nl/de-berchrede-fan-theunis-piersma/

“Sa lang’t  ik  biolooch bin,  al  wer 40 jier,  libje ik  mei  it  besef  dat  ús wrâld
ekologysk nei de barrebysjes giet. Ik wie my tige bewust dat, lang om let, ek de
minsken út rike lannen dat fiele soene. Ik frege my ôf, wat sil ik der sels noch fan
meimeitsje? Ik haw my de ôfrûne 20 jier  geregeldwei  yn ’t  fel  knypt en my
fernuvere dat it eins sa goed giet, dat wy allegearre sa blier en blynwei trochlibje.
Fansels, de ‘wanden’ hongen grôtfol mei ‘tekens’, mar wat gie it de measten fan
ús dochs goed, wat koene wy lekker en goedkeap de wrâld oer reizgje om sa, nei
in ritsje Schiphol en in dei of wat ‘langparkeren’, geregeldwei te ûntsnappen nei
plakken mei mear romte en mear lânskip as thús.

No is it dan safier. In krisis as dy fan corona is al withoefaak troch firologen
oankundige, mar ynienen komt er ús oer it mad en ynienen liket dat ‘it nei de
bliksem gean’ him yn fleanende faasje ûntjout. Soks giet dus net stadich, soks
rôlet oer jin hinne! Soks is as de see dy’t nei in dyktrochbraak it doarp ynienen yn
it klotsende wetter set.

Ik sit thús, en folgje mei ynhâlden siken it nijs. Ik strún it ynternet ôf op syk nei
ferstannich  praat.  It  reint  moaie,  djippe  bespegelingen.  Want  yn  in  krisis  is
neitinke en nij tinken nedich, en it moaie is dat sok frij tinken dan ynienen mei!
Miskien wol oanmoedige wurdt. Kin ik dan einliks sizze wat ik op myn hert haw?
En soe der no wol lústere wurde?”

Of De berchrede fan Oeds Westerhof:
https://www.demoanne.nl/de-berchrede-fan-oeds-westerhof/

“De flinter is in flearmûs wurden. As in orkaan fljocht it coronafirus oer de wrâld.
Wa’t sûn is wurdt siik, wa’t swak is ferstjert. Dat jildt foar minsken en likegoed ek

foar bedriuwen. It binne ûnwisse tiden foar elk, behalve dan foar ûnheilsprofeten,
wûnderdokters,  predikers  fan  het  eind  der  tijden,  synisy,  utopisten  en  oare
selskroane keningen fan de wissichheid.

Ik wit net wat dizze coronakrisis foar ús betsjutte sil. Ik ha in krisis fan dizze
omfang nea meimakke. Myn gefoel komt it tichtst by de tiid fan Tsjernobyl en de
útbraak fan aids. Dat wiene ek fan dy ûnsichtbere meunsters. De ynternasjonale
spanning liket wat mear op dy fan 9-11, wylst de ekonomyske panyk wat mear oan
de bankekrisis tinken docht. Eins komme al dy dingen gear yn de coronakrisis.
Hoe’t it komt, dat witte we net, mar we binne yn gefaar.”


